ANEKS 5 Transferta e buxhetit të shtetit për njësitë e vetëqeverisjes vendore
a) mënyra e llogaritjes dhe shuma e transfertës së pakushtëzuar e ndarë me formulë dhe shuma për funksionet e transferuara në vitin 2016;

Transferta e pakushtëzuar

Niveli i transfertës së pakushtëzuar dhe transfertës për funksionet e transferuara në vitin 2016 për vitet 2019-2021, (së bashku me të ardhurat nga taksat dhe tarifat vendore), financon funksionet dhe kompetencat të cilat janë transferuar në pushtetin vendor. Për transferimin e funksioneve që mund të bëhen në të ardhmen niveli i tranfertës së pakushtëzuar do të shtohet në varësi të funksioneve ose kompetencës së transferuar dhe faturës përkatëse të saj.

Në përllogarritjen e formulës së transfertës së pakushtëzuar merren si kritere: popullsia (harmonizim midis të dhënave të regjistrit të gjendjes civile dhe censusit), dendësia e popullsisë për km²,  numri faktik i nxënësve në shkollat 9-vjeçare dhe të mesme në çdo bashki.
Transferta e pakushtëzuar i siguron njësive të vetëqeverisjes vendore diferencën mes kostos së ushtrimit të funksioneve (nevojat për shpenzime) dhe të ardhurave që ato krijojnë në mënyrë të pavarur (kapaciteti fiskal). 
Formula e ndarjes së transfertës së pakushtëzuar identifikon nevojat për shpenzime të njësive të vetëqeverisjes vendore duke u bazuar tek popullsia relative, dendësia e popullsisë për çdo njësi (që kap diferencat në koston e ushtrimit të funksioneve ndërmjet bashkive) dhe tek numri faktik i nxënësve në shkollat 9-vjeçare dhe të mesme në çdo bashki. Përveç ekualizimit të kostove që bëhet nëpërmjet komponentit të dendësisë, formula e ndarjes së transfertës së pakushtëzuar sjell edhe ekualizimin e kapacitetit fiskal (të matur nga të ardhurat faktike nga taksat e ndara ndërmjet qeverisë qendrore dhe asaj vendore), të cilat mblidhen dhe u transferohen plotësisht ose pjesërisht bashkive nga administrata tatimore qendrore. Ekualizimi fiskal bazohet në të ardhurat faktike nga tatim fitimi i thjeshtuar i biznesit të vogël, nga taksa vjetore e automjeteve të përdorura dhe taksa e kalimit të pasurisë për pasuritë e paluajtshme të shitura nga personat juridikë. 

Transferta e pakushtëzuar për një bashki ose qark është e barabartë me shumën përkatëse që rezulton nga aplikimi i formulës së shpërndarjen e transfertës së pakushtëzuar për bashkitë dhe qarqet. 
Tabela 1. Transferta e Pakushtëzuar për periudhën 2019-2021
     në milionë lekë

	Nr
	Vitet
	2019
	2020
	2021

	1
	Transferta e Pakushtëzuar
	17,528
	18,600
	20,000   


Transferta e pakushtëzuar për funksionet e transferuara në vitin 2016
Pjesë e transfertës së pakushtëzuar janë fondet të cilat iu transferohen njësive të vetëqeverisjes vendore për financimin e shpenzimeve për funksionet e transferuara në njësitë e vetëqeverisjes vendore nga pushteti qendror. 
Funksionet e transferuara janë: personeli mësimor dhe jomësimor në arsimin parashkollor dhe personeli jomësimor në arsimin parauniversitar, ujitja dhe kullimi, shërbimi i mbrojtjes nga zjarri dhe shpëtimi (PMNZSH), administrimi i pyjeve, mirëmbajtja e rrugëve rurale, konviktet e arsimit parauniversitar, qendrat e shërbimeve sociale. Parashikimi i zërave të pagave, sigurimeve shoqërore, dhe shpenzimeve operative e të mirëmbajtjes, do të bëhen ne përputhje me aktet ligjore në fuqi për zërat përkatës. Njësitë e vetëqeverisjes vendore mund të shtojnë fonde nga të ardhurat e tyre për të rritur cilësinë e shërbimit për çdo funksion të transferuar.

Tabela 2. Transferta pakushtëzuar për funksionet e transferuara në vitin 2016 për periudhën 2019-2021
      në milionë lekë

	Nr
	Vitet
	2019
	2020
	2021

	1
	Transferta e Pakushtëzuar për funksionet e transferuara
	7,410
	7,432
	7,467


b) shuma dhe qëllimi i transfertës së kushtëzuar, që Buxheti i Shtetit jep për njësitë e vetëqeverisjes vendore;

Qëllimi i transfertës së kushtëzuar është financimi i shpenzimeve për funksionet e deleguara. Shuma e transfertave të kushtëzuara është rezultat i shpenzimeve sipas artikujve për çdo aktivitet që kryhet në zbatim të funksioneve të deleguara, ose të përbashkëta. Parashikimi i zërave të pagave, sigurimeve shoqërore, dhe shpenzimeve operative e të mirëmbajtjes, do të bëhen ne përputhje me aktet ligjore në fuqi për zërat përkatës, nga ministritë përkatëse të linjës.
c) taksat kombëtare, të ndara me qeverisjen vendore, dhe pjesën e ndarë për tre vitet pasardhëse buxhetore.
Një ndër taksat kombëtare, një pjesë e së cilës i transferohet njësive të vetëqeverisjes vendore është taksa e rentës mineare. Bazuar në ligjin nr.157/2014 “Për disa shtesa dhe ndryshime në ligjin nr. 9975, datë 28.7.2008 ‘Për taksat kombëtare’, të ndryshuar”, 5 për qind e të ardhurave nga renta minerare i takojnë pushtetit vendor ku zhvillohet veprimtaria minerare. Të ardhurat nga renta minerare përdoren për investime nga njësitë e vetëqeverisjes vendore. Bazuar në ligjin nr.68 datë 27.04.2017 “Për financat e vetëqeverisjes vendore”, njësitë e vetëqeverisjes vendore do të përfitojnë si taksë të ndarë, 2 për qind e të ardhurave nga tatimi mbi të ardhurat personale.
Tabela 3. Taksa e ndara për periudhën 2019-2021
     në milionë lekë

	Nr
	Vitet
	2019
	2020
	2021

	1
	Të ardhurat nga taksat e ndara
	650
	670
	700


2

